
Inuit nunat allaneersut pillugit maleruagassat naapertorlugit najugaqarnissamut 

sulinissamullu akuersissummik pisariaqartitsisut Kalaallit Nunaanni piffissami killilimmi 

taamaallaat sulisinnaasariaqarnersut, akuersissutit katillugit ukiut sisamat tikillugit 

killilerneqarsinnaanersut sulisitsisumullu atorfimmullu aalajangersimasumut 

pituttorneqarsinnaanersut, aammalu ilaquttanik nassataqarsinnaaneq ataavartumillu 

najugaqarnissamut ingerlaqqinneq qanoq killilersorneqarsinnaanersut pillugit 

apeqquteqaat aallaavigalugu oqallinnissamik siunnersuut.  

(Inatsisartunut ilaasortaq Pele Broberg, Naleraq) 

 

Inatsisartunut ilaasortaq Pele Broberg, Naleraq, apeqquteqaat aallaavigalugu oqallinnissamik 

siunnersuutinnut pingaaruteqarluinnartumut imatut oqaaseqaateqassaagut. 

Apeqqut qaqinneqartoq inuit nunanit allaneersut pillugit maleruagassanut taakkulu 

atugaannut taamaallaat tunngassuteqanngilaq. Aamma nunap inuisa atugaannut 

inuiaqatigiinnullu sunniutinut tunngassuteqarpoq. Nunarput qanoq sinaakkuteqassanersoq, 

ineriartortitsineq qanoq sinaakkusersorneqassanersoq tamannalu pillugu qanoq ersarissumik 

politikkeqassanersugut pineqarput. 

Maannakkut ersarissumik politikkeqarata, nunatsinni suliartortut piumasaqaasersorneqaratik 

amerliartuinnarnerat nunallu inuisa kingulliunneqartalernerat 

isiginngitsuusaaginnarsinnaanngilagut. Nunap inuinut iluaqutaasumik politikkeqarluta tikittut 

qanoq pitsaasumik sinaakkusersuiffigissanerigut piumasaqaateqarfigissanerigillu 

oqallisigisariaqalerparput. 

Naleqqap kissaatigisai tusaaneqanngippata, naalakkersuinikkullu siuttunngussagutta, 

maannakkutut inissisimaannassanngitsugut qularutigineqassanngilaq. Kalaaleqatitta, nunap 

inuisa, kinaassuseqarlutik illersugaanissaannut tunngasut ersarissumik qaqillugillu suliaralugit 

aallartissaagut. Naalakkersuinikkut aaqqissuusseqqinnissamut kikkut qanorlu 

suleqatigisinnaanerlugit naapiffissarsiorneq maanna aallartissimavarput. Avissaarutigut 

qaangerlugit, anguniakkagulli pilliutiginagit, nunap inuisa atugaasa salliutinneqarlutik 

pitsanngorsarneqarnissaat pillugu suleqatigiinnissamut sinaakkutissat sulinerullu 

tunngavissaa pilersaarusiorfiginissaat pingaartitarpassuatsinnut ilaavoq. Taamaattumik 

apeqqut manna qaqikkakku, Pele Broberg, Naleqqamiit Naleqqaniillu qujassuteqarfigaatsigit. 

Naalakkersuinikkut politikkeqarnissatsinnut tunngavissatut apeqqut una Naleqqamiit 

saqqummiukkusupparput: 

Qanoq ililluta inuit nunatsinni angerlarsimaffeqarnissamut taama ajornartorsiuteqartiginerat 

akuersaaginnarsinnaavarput? Qanoq ililluta nunap inuisa inissamik pissarsiniartarnerata 

taama ilungersunartigiuarnissaa akuersaaginnarsinnaavarput? 

Ineqarneq inuup pisariaqartitaasa annersaannut ilaavoq, qasuersaarsimalluni 

sulisinnaanissaminut tunngaviulluni. Inuit maani najugaqareersut suliffissaqanngitsut 

inissaqartinnagit sulisinnaanerallu pitsanngorsarnagu, allamiut suliartortut inissanik 

suliffissanillu tuniorartuarsinnaanngilagut. 

Apeqqut tamanna aaqqittariaqalerparput. Nunap inuisa inissaqarnissaat pimoorullugu 

politikkikkut oqallisigalugulu aaqqinniartariaqalerparput. 

Nunarput ingerlassappat aalisartut, piniartut sulisartullu pisariaqartippagut. 

Suliffeqarfiit ingerlassagunik sulisussaqartariaqarput. Sulisussanik amigaateqartuarnitsinni 

ilinniartitaanerput nunap inuinut iluaqutaanerpaasussanngorlugu ilanngullugu 

aaqqissuuttariaqarparput. 

Nunap inui aqqutissiuunneqarlutik salliutinneqartariaqarput. Allamiunik tikisitsinerup nunap 

inuisa kalaaleqatittalu kingulliunneqalernerannik kinguneqarnissaa 

akuerineqarsinnaanngilaq. 

Tikisitsiinnartarnerup nunaqavissut pilliutigineqalernerannik kinguneqassanngilaq. 

Ineriartoqqinnissaannut piukkunnarsarnagit avataaniit tikisitsiinnassanngilagut. Naamik, 

nunap inui sukkulluunniit salliullugit periarfissaasa pitsanngorsarneqarnissaat 

tamaviaarutiginerusariaqalerparput. 

Nunanit allanit suliartortut tikikkaangamik inissaqareertarput. Nunap inui suliffinnut 

qinnuteqartut amerlavallaat ima oqarfigineqartarput: ”Atorfinissinnaanngilatit, 

inissaqartinnginnatsigit.” Tamanna killormoorpoq, aaqqissuuttariaqarluinnarporlu. 

Nunap inui maani najugaqareersut inissaminnik pissarsisinnaanngimmata, ilaat 

ukiorpassuarni utaqqisimapput sulilu initaarsimanatik. Isorliunerusuni inissaaleqisut 

utaqqisunut allattorsimasut amerlanngikkaluartut, nammineq initaarusuttut aamma 

amerlaqaat. Qaa, inissaaleqineq nunap inuinut iluaqutaasumik 

aaqqiivigisariaqarluinnalerparput. 

Politikkimik pitsaasumik aaqqissuussinissaq pingaaruteqarpoq. Inuk sulisussaq 

ineqartariaqarpoq. Allamiut kisimik ajornanngippallaamik initaartarnissaat piunnaarlugu, 

nunap inuisa ineqarnissaat ilanngullugu sulisoqarnermut politikki 

naleqqussartariaqalerparput. 

Avataaniit suliartortut killeqanngitsumik amerliartuinnarnissaat, aqutsiartuaarnissaallu, 

politikkikkut iliuuseqarfiginagit isiginnaaginnassavagut? Naleraq isumaqarpoq: Naamik. 

Piffissamik aalajangersimasumik piumasaqaateqartalernissaq oqaluuserisariaqalerparput. 

Naleqqamiillu suliartorlutik tikittartut ukiunut pingasunut taamaallaat akuersissummik 

tunineqartarnissaat piumasaqaataalertariaqartoq isumaqarpugut. Sivitsuisoqassappallu 

piumasaqaatit ersarilluinnartut aaqqissuuttariaqalerpavut. 

Piumasaqaatit suliffeqarfinnut, nunap inuinut suliffissaaleqinermullu qanoq 

kinguneqassanersut nalilersorlugit aaqqissuussinissaq aatsaat taama pingaaruteqartigaaq. 

Nunanit allaneersunut suliartorallartunut akuersissutinik sivitsuisarnerit 

ajornarnerusariaqalinngillat; sivitsueqattaarnerilli kingorna najugaqarnerup 

ataavartunngortarnera ajornartorsiutaalersimanersoq ilanngullugu 

oqaluuserisinnaasariaqaripput Naleqqamiit isumaqarpugut. 

Qallunaat Nunaanniittut nunaqqatigut angerlarlutik suliartorusuttut qanoq 

aqqutissiuussinnaavagut? Qanoq ililluta allamiunik tikisitsinata taakku salliutissinnaavagut? 

Suliffeqarfiit sulisunik pisariaqartitsisut ikaarsaariarnermi sulisunik tikisitsigallarlutik nunap 

inuinik sulisoqalernissaminnut pilersaarusiortarnissaat ilanngullugu 

piumasaqaataalertariaqarpoq. Tikisitsiinnartarneq nalinginnaavallaalerpoq. Suliartorallartut 

suliartorallartuussapput, malittarisassanik ersarissunik malitassaqarlutik. 

Suliartortunut piumasaqaatit ersarissuusariaqarput. Akuersissuteqarani 

nuuttaannartoqarsinnaassanngilaq. Suliartortoq suliassani naammassigunigit 

angerlaqqissaaq, il.il. 

Nunani allani suliartorallartunut piumasaqaatit sukannersut ilinniarfigalugit, allanut 

ilaarsiinnarnata, uagut nammineq pissutsigut aallaavigalugit nunatsinnut naleqquttunik 

tunngavissarsiortariaqalerpugut. 

Aamma nunaqavissut nunallu inui qanoq pitsaanerpaamik salliutissinnaanerigut politikkikkut 

akisussaassuseqartumik qulaajartariaqalerparput. Sulisut pikkorissut ineriartortuarlutik 

pikkorissartuarlutillu ataavartumik sulisuujuarnissaat qanoq qulakkeersinnaaneripput 

ilanngullugu aqqutissiuuttariaqalerparput. 

Sulisoqarnikkut ukiut qulikkaat tulliuttut eqqarsaatigalugit pilersaarusiortariaqalerpugut 

iliuusissanillu tikkuussilluta. Pilersaarut ingerlaavartumik naleqqussarneqartassaaq. Sulisut 

amigaatigisagut kisiisa pinnagit, suliffeqarfiit suut qanorlu ineriartortinniarnerigut aamma 

qulaajartariaqarparput, politikkikkut tunngavissanik pilersitsilluta. Nunaqavissut 

ilinniartitaanerat ilanngullugu pisariaqartitat naapertorlugit ineriartortitsisariaqarpugut. 

Taamaammat naalakkersuinikkut siunnerfeqarluta iliuuseqalerta, aaqqiissutissanillu 

ujartuilluta. 

Sulisunik piukkunnarsaanermut, sulisussanik naleqqussaanermut ilinniartitaanermullu 

aningaasaliisoqartarnissaa, nunallu inuisa salliutinneqarnissaat siunertaralugu 

suliniuteqartoqarnissaa ilanngullugit aaqqissuuttariaqarpavut. Nunaqqatitta Qallunaat 

Nunaanniittut nunanilu allaniittut aamma suliartorsinnaanerat suleqatigiinnikkut 

aqqutissiuullugu nikittorsaasariaqalerpugut. 

Kangianiit nunanillu allanit suliartortut pillugit pissutsit nalilersoqqinngikkutsigit 

ingerlaqqissinnaanngilagut. Taamaattumik nunani allani misilittakkat nunatsinnut naleqquttut 

suut ineriartortissinnaanerigut misissortariaqalerparput. 

Una siunnersuut aalajangiiffigisassatut siunnersuutaagaluarpoq. Aalajangiiffigisassatut 

saqqummiuteqqinneqarnissaa pisariaqartikkatsigu, maanna apeqquteqaat aallaavigalugu 

saqqummiupparput. Kangiamiut killeqanngitsumik ataqatigiissaagaanngitsumillu 

amerliartuinnarnerat, suliffeqarfinnilu inuiaqatigiinnilu inissisimanerat sukumiisumik 

sinaakkusersorneqarlunilu iliuuseqarfigineqartariaqartoq isumaqarpugut. 

Akisussaaffeqarluta iliuuseqarta. Nunap inuisa piginnaasaannik qanoq 

pitsanngorsaanissarput, taakkulu piginnaasaannik qanoq pitsaanerusumik atuinissarput 

aqqutissiuuttariaqalerparput. Allamiut pisariaqartitagut piffissami killilimmi 

suliartortarniarlik. Taamaattumik ilinniartitaanikkut, atorfinitsitsisarnikkut allatigullu 

ineriartortitsinissaq pisariaqarluinnalerpoq. Aalajangersaanissagut 

kinguarteqqissinnaanngilagut. Maanna iliuuseqalertariaqalerpugut. 

 


